
Bas-Backer:  Podići  glas  za
ljude drugih vjeroispovjesti
Vjerski  lideri  u  Bosni  i  Hercegovini  će  imati  snažan  i
konstruktivan uticaj u društvu kada sebe budu vidjeli kao
lidere naroda općenito, a ne samo nekog naroda pojedinačno,
rekao je danas viši zamjenik visokog predstavnika Peter Bas-
Backer na konferenciji o dijalogu između vjere i politike,
koja se održava u Bratislavi.

Ambasador Bas-Backer je rekao da učesnici ove konferencije
moraju  priznati  sljedeće:  “Vjerske  zajednice  u  bivšoj
Jugoslaviji pokazale su da nisu bile spremne i u stanju da
spriječe užasni preobražaj linije razilaženja između religija
u prve linije sukoba” početkom 1990-tih godina. Ali on je
također rekao da je to “sumorna realnost” kojom nije utvrđeno
stalno i čvrsto pravilo.

Ambasador Bas-Backer je istaknuo da su se stranke u Evropi,
koje su nastale iz pojedinih vjerskih grupa, razvile u moderne
demokratske institucije spajanjem “elemenata konvencionalnih
vjerskih društvenih učenja u svojim izbornim platformama, koje
su  nailazile  na  odaziv  među  biračima  izvan  jedne  vjerske
zajednice.  Izborna  matematika  zahtijeva  da  stranke  dobiju
podršku  i  izvan  jedne  zajednice  ako  žele  da  učestvuju  u
vlasti. A ono što je dobro za jednu zajednicu obično je dobro
i za druge. Dakle, u Evropi postoji tradicija uključivanja
vjerskog impulsa u sekularnu politiku na konstruktivan način.”

Ambasador  Bas-Backer  također  je  naglasio:  “Težište  koje
hrišćanstvo, islam i judaizam stavljaju na itegritet pojedinca
i primat ljubavi suštinski su elementi u savremenoj evropskoj
kulturi”, te je postavio pitanje da li se ovi elementi “nalaze
u samom vrhu prioriteta učenja i aktivnosti vodećih vjerskih
zajednica u jugoistočnoj Evropi.”

“U Bosni i Hercegovini”, rekao je, “vjerujem da moramo uvažiti
činjenicu da su mnogi vjerski lideri i dalje zarobljeni u
veoma ograničavajućoj ulozi lidera jedne zajednice, koju su im
nametnule okolnosti autoritarne ere a potom okolnosti sukoba u
prvoj polovini 1990-tih godina. Oni se moraju izdići iznad
ove, u suštini ograničavajućeuloge, da bi postali istinski,
vjerodostojni zagovarači suštinskih vrijednosti njihove vjere
te kao takvi dati onu vrstu vjerskog doprinosa politici koja
se pokazala tako konstruktivnom drugdje u Evropi.”

Ambasador  Bas-Backer  zaključio  je  svoje  obraćanje  rekavši:
“Najuvjerljiviji odgovor na ideju da religija ne igra nikakvu
ulogu u politici ne leži u insistiranju na toj ulozi nekom
vrstom statutarnog prava. Umjesto toga treba pokazati, kroz
inkluzivan  angažman,  da  religija  može  konstruktivnoodigrati
ovu ulogu.”

